
Böyük uzaqgörənliklə 
müəyyənləşdirilən qeyri-neft 
sektorunun inkişafı strategiyasının 
düzgünlüyü ötən 15 ildə öz bariz 
təsdiqini tapmış, respublikamızın 
şəhər və kəndlərinin siması köklü 
şəkildə dəyişmiş, əhalinin paytax-
ta axını səngiyərək əks proses 
başlamış, rayonlarda işləməyə 
və yaşamağa üstünlük verənlərin 
sayı isə artmışdır. Hazırda hər bir 
ailə, hər bir vətəndaş sözügedən 
strategiyanın real nəticələrini 
öz gündəlik həyatında hiss 
etməkdədir.

Prezident İlham Əliyevin 
rəhbərliyi ilə 15 il ərzində reallaş-
dırılan sosial-iqtisadi inkişaf stra-
tegiyasının əsas istiqamətlərindən 
biri də regionların tarazlı və 
davamlı inkişafıdır. Artıq bu ilin 
əvvəlində dövlət başçısı tərəfindən 
təsdiq edilən regionların sosial-
iqtisadi inkişafı üzrə dördüncü 
Dövlət Proqramının icrasına 
başlanılıb. Üç regional dövlət 
proqramı uğurla yerinə yetirilib və 
bunun nəticəsində Azərbaycan 
regionlarının siması köklü surətdə 
dəyişib. 

Xatırladaq ki, Dövlət İnvestisi-
ya Proqramında nəzərdə tutulan 
vəsaitlərin böyük hissəsi, ilk 
növbədə, dördüncü proqramın 
əsas istiqaməti olan infrastruktur 
layihələrinin icrasına yönəldilib. 

Ümumiyyətlə, bu proqram 
çərçivəsində regionlarda kom-
munal xidmətlərin səviyyəsinin 
yüksəldilməsi, sosial infrast-
rukturun yaxşılaşdırılması, 
kənd yerlərini də əhatə etməklə 
məşğulluğun təmin olunması 
istiqamətlərində ciddi addımlar 
atılır. Eyni zamanda, hazırda re-
gionlarda yaradılan biznes mühiti, 
kənd təsərrüfatı və sənayenin 
inkişafı üçün infrastruktur artıq 
öz bəhrəsini verir və bölgələrdə 
məşğulluğun təmin olunmasında 
əsas rol oynayır.

Dövlət proqramlarının icra 
olunduğu illər ərzində ümumi da-
xili məhsul 3,3 dəfə, o cümlədən 
qeyri-neft sektoru üzrə 2,8 dəfə, 

sənaye üzrə 2,6 dəfə, kənd 
təsərrüfatı üzrə 1,7 dəfə artıb.

Bu müddətdə həyata 
keçirilən məqsədyönlü tədbirlər 
nəticəsində ölkədə 1,5 milyonu 
daimi olmaqla 2 milyondan çox 
yeni iş yeri açılıb, 100 mindən 
çox müəssisə yaradılıb, işsizlik 5 

faizə, yoxsulluq səviyyəsi isə 5,1 
faizə enib. 

Azərbaycan Prezidentinin 
bölgələrə vaxtaşırı səfərləri 
çərçivəsində müxtəlif təyinatlı 
infrastruktur obyektlərinin, 
yeni müəssisələrin açılış və 
təməlqoyma mərasimlərində 
iştirakı, müəssisələrin fəaliyyəti 
ilə yaxından tanış olması, 
eləcə də ictimaiyyətlə keçirilən 
görüşlərdə qaldırılan məsələlərin 
həlli məqsədilə müəyyən vəsaitin 
ayrılması barədə imzaladığı 
çoxsaylı sərəncam regionların 
inkişafına göstərilən diqqətin bariz 
nümunəsidir. 

Prezident İlham Əliyev bu il 
iyulun 31-də keçirilən sosial-iq-
tisadi sahə ilə bağlı müşavirədə 
deyib: “Bu ilin əvvəlində region-
ların sosial-iqtisadi inkişafı üzrə 
dördüncü Dövlət Proqramı qəbul 
edilib. Bu, çox genişmiqyaslı 

proqramdır. Baxmayaraq ki, son 
illərdə infrastruktur layihələri ilə 
bağlı bir çox işlər görülmüşdür, 
bu günə qədər həllini tapmayan 
məsələlər də bu proqramın icrası 
nəticəsində öz həllini tapacaq. 
Bildiyiniz kimi, bu sahə bizim üçün 
prioritet sahədir. Həm elektrik 
enerjisi ilə təchizat, qazlaşdır-
ma, içməli su sahələrində, həm 
də suvarma layihələrinin icrası 
istiqamətində bir çox işlər görülüb 
və gözəl nəticələr var. Beləliklə, 
Azərbaycanda qazlaşdırmanın 
səviyyəsi 96 faizə yaxınlaşır. Nadir 
ölkələrdə bu qədər qazlaşdırma 
aparılır. Elektrik enerjisi ilə bağlı 
böyük generasiya gücləri yaradıl-
mışdır və Azərbaycan bu baxım-
dan yenə də ön sıralardadır. Çünki 
biz öz enerji təhlükəsizliyimizi 
təmin edə bilmişik. Bu il möv-
cud stansiyalarda aparılan 
yenidənqurma işləri nəticəsində 
əlavə generasiya gücü əldə 

ediləcək. Bütün bölgələrimizdə 
içməli su layihələri icra edilir və 
bu il də bir neçə şəhərin içməli su 
problemi həll olunacaq. Buna da 
çox böyük diqqət göstərilir. Hər il 
təxminən 100 min hektar torpağın 
suvarılması ya yaxşılaşır, ya da ki, 
suvarılmayan torpaqlara su çəkilir. 
Bu da çox önəmli məsələdir və bu 
məsələ ilə bağlı əlavə addımlar 
atılacaq”.

Regionların inkişafının mühüm 
göstəricilərindən olan sənaye 
parkı və məhəllələri haqqında da 
bəzi məqamları diqqətə çatdırmaq 
istərdik. Hazırda yerlərdə bu cür 9 
nəhəng müəssisə kompleksi yara-
dılıb. Onlarda 78 rezident qey-
diyyatdan keçib, 45 rezident artıq 
fəaliyyətə başlayıb. Nəzərdə tutu-
lan 6,4 milyard manat sərmayədən 
artıq 5,7 milyard manatı faktiki 
olaraq qoyulub və bu layihələrin 
yerinə yetirilməsi nəticəsində 11 
mindən çox yeni iş yeri açılıb. Eyni 

zamanda, bu layihələrin fəaliyyəti 
nəticəsində artıq 1,5 milyard 
manatlıq məhsul istehsal olunub 
ki, onun da 300 milyon manatlıq 
hissəsi ixraca yönəlib.

Bu gün regionlarda iş yerlərinin 
açılması və məşğulluğun təmin 
olunması məqsədilə aqroparkla-
rın və iri fermer təsərrüfatlarının 
yaradılması istiqamətində ciddi 
işlər aparılır. İndiyədək 51 aqro-
parkın yaradılması istiqamətində 
ciddi addımlar atılıb. Artıq müsbət 
nəticələr var. İyirmi iki aqropark 
fəaliyyət göstərir, cari ilin sonuna 
qədər isə 11 aqroparkın fəaliyyətə 
başlaması gözlənilir. Bu layihələrin 
icrası nəticəsində ölkə iqtisadiy-
yatına 2,4 milyard manat əlavə 
investisiya qoyulacaq və 4 mindən 
çox yeni iş yeri yaradılacaqdır.

İnvestisiyaların təşviqi 
sahəsində görülən işlər də 
regionların inkişafına müsbət 
təsir göstərir və investisiyaların 

təşviqi mexanizmi uğurlu nəticələr 
verir. İndiyədək 400-ə yaxın 
layihə təşviq olunub və onların 
nəticəsində ölkə iqtisadiyyatı-
na 3,4 milyard manat sərmayə 
qoyulub. Bunların nəticəsində 16 
mindən çox yeni iş yerinin açılma-
sı artıq reallaşıb.

İnfrastruktur layihələrinin icra-
sının davam etdirilməsi regional 
proqramın əsas məqsədlərindən 
biridir. Elektrik, qaz təchizatı, 
yolların çəkilməsi regionlardakı 
vəziyyəti ciddi surətdə dəyişib. 
Artıq kəndlərdə mövcud olan 
köhnə yolların böyük hissəsi 
təmir olunub və yüksək səviyyəyə 
qaldırılıb. Bu da həm əhalinin 
rifahının yaxşılaşmasına, həm 
də iqtisadiyyatın inkişafına çox 
müsbət təsir göstərib.

Meliorasiya sahəsində görülən 
işlər də diqqətəlayiqdir. Min 
kilometrlərlə kollektor-drenaj 

sistemləri təmizlənir, subarte-
zian quyuları qazılır, əhalinin 
istifadəsinə verilir. 

Regionlarda sosial sahədə 
görülən işlər də diqqət çəkir. Bu, 
təsadüfi deyil. Çünki regionların 
sosial-iqtisadi inkişafı proqramla-
rının əsas məqsədlərindən biri də 
məhz sosial sahədə layihələrin 
həyata keçirilməsi idi. Bu sahədə 
də böyük həcmdə işlər görülüb, 3 
mindən çox məktəb yenidən tikilib 
və ya əsaslı şəkildə təmir olunub. 
İki ildir ki, bu sahədə artıq yeni ya-
naşma da mövcuddur – modul tipli 
məktəblərin tikintisinə başlanılıb. 
Bu, ilk növbədə, kiçik kəndlərdə, 
ucqar regionlarda yerləşən kənd 
məktəblərinə aiddir. Hazırda bu 
proqram uğurla icra olunur. 

 
“Xalq qəzeti” 

Regionların siması getdikcə dəyişir

(əvvəli 1-ci səhifədə)
Doğrudan da, Azərbaycan 

o ölkələrdəndir ki, 2008-ci ildə 
dünyanı bürüyən və nəticələri 
bu günə qədər davam edən 
iqtisadi və maliyyə böhranın-
dan az itki ilə çıxdı. Bu, ölkə 
rəhbərliyinin səmərəli inkişaf 
kursunu dönmədən müstəqil 
şəkildə həyata keçirməsi 
sayəsində mümkün oldu. Həmin 
tezisi əldə olunan nailiyyətlər 
sübut edir. Prezident tam 
əminliklə deyir ki, Azərbaycan 
inamla inkişaf edir. Bakı böyük 
infrastruktur layihələrini icra edir. 
Ümumi iqtisadi vəziyyətin ol-
duqca müsbət olduğunu faktlar 
təsdiq etməkdədir. Təkcə bu ilin 
altı ayında qazanılan uğurlara 
nəzər salmaqla buna əmin olmaq 
olar. Ölkə rəhbəri müşavirədə 
həmin kontekstdə konkret olaraq 
deyib: “İqtisadiyyatımız bu ilin 
altı ayında 2,4 faiz, qeyri-neft 
sektorumuz 3,2 faiz artmışdır. 
Ən sevindirici göstərici qeyri-neft 
sənayesindədir. Burada artım 
15,7 faizdir. Bu, onu göstərir 
ki, son illərdə sənayeləşmə 
siyasətimiz gözəl nəticələr verir. 
Sənayemizin qeyri-neft sektoru 
rekord addımlarla irəliləyir. Bu 
sahədə, əlbəttə ki, bu il istifadəyə 
verilmiş iri müəssisələrin rolu 
kifayət qədər böyükdür... Eyni 
zamanda, kiçik və orta sahibkar-
lığın inkişafı üçün lazımi addımlar 
atılır. Beləliklə, altı ayda qeyri-neft 
sənayemizin 15,7 faiz artımı, 
əlbəttə ki, çox sevindirici haldır”.

Müqayisə üçün deyək ki, dün-
yanın ən güclü iqtisadi sisteminə 
malik olan Amerikada bu ilin altı 
ayı ərzində iqtisadi artım 2,1 
faiz təşkil edib. Avropa İttifaqının 
böyük dövlətlərində artım 2-3 faiz 
civarında olduqda, ciddi nailiyyət 
kimi qəbul edilir. Belə görünür ki, 
Azərbaycan dünyanın ən inkişaf 
etmiş ölkələri ilə müqayisədə də 
kifayət qədər dayanıqlı inkişaf və 
sürətli iqtisadi artım nümayiş etdirir.

İnamla irəli: sürətli 
inkişafa davam...

Ayrılıqda qeyri-neft sektorunun 
15 faizdən artıq inkişaf göstəricisi 
böyük hadisədir. Bu o deməkdir 
ki, Azərbaycan bütün sahələrdə 
dayanıqlı inkişaf xəttindədir və o, 
yeni texnologiyaların tətbiqinə, 
iqtisadiyyatın diversifikasiyasına 
ciddi önəm verir. Ümumilikdə 
isə bütün bunlar sənayeləşmə 
siyasətinin çox uğurlu olduğunu 
təsdiq edən faktlardır.

Bunların fonunda həm 
Azərbaycan iqtisadiyyatına 
qoyulan sərmayələrin səmərəli 
istifadəsi, həm də islahatların 
müxtəlif sferalar üzrə aparılması 
sevindiricidir. Dövlət başçısı bu 
barədə müşavirədə xüsusi vurğu-
layıb: “Qeyri-neft ixracımız 15 faiz 
artmışdır. Altı ayda ölkə iqtisa-
diyyatına 6 milyard dollardan çox 
sərmayə qoyulub. Bu sərmayənin 
böyük hissəsi qeyri-neft sektoru-
na qoyulan sərmayədir. İnflyasiya 
cəmi 2,5 faizdir. Bu da yaxşı 
göstəricidir, əhalinin gəlirləri 6,6 
faiz artmışdır. Büdcə daxilolma-
ları Vergilər Nazirliyinin, Dövlət 
Gömrük Komitəsinin xətti ilə 440 
milyon manatdan çox artmışdır, 
yəni, plandan əlavə yığılmışdır 
və bu da aparılan islahatların 
təzahürüdür”.

Burada kiçik bir müqayisə 
aparmaq yerinə düşərdi. 
Ermənistan üçün nəzərdə tutulub 
ki, 2019-cu il büdcəsi 9 faiz art-
sın, xərclər isə 12 faiz çoxalsın. 
Rəqəmlərlə ifadədə bu, gəlirlərin 
3,1 milyard dollar, xərclərin 
isə 3,4 milyard dollar olması 
deməkdir. Ermənistanın 2019-cu 
ildə xarici borcu isə 7 milyard dol-
lardan artıq olmalıdır. Azərbaycan 
ölkə iqtisadiyyatına cəmi 6 ayda 
6,4 milyard manat sərmayə 
qoymağı planlaşdırıb və onun 5,7 
milyard manatı artıq reallaşıb. 
Yəni, faktiki olaraq, Azərbaycanın 
altı ayda iqtisadiyyata qoydu-

ğu sərmayə Ermənistanın illik 
gəlirindən iki dəfə çoxdur!

Onu da qeyd edək ki, bu ilin 
ilk altı ayı ərzində valyuta ehti-
yatları 4 milyard dollar artaraq 49 
milyard dollar təşkil edib! Yəni, 
Azərbaycanın altı ay ərzində 
valyuta ehtiyatı Ermənistanın illik 
büdcə gəlirlərindən təqribən 1 

milyard dollar çoxdur!
Bunlar onu göstərir ki, 

Azərbaycan regionda həm 
sürətinə, həm də gəlirlərin 
 artımına görə şəksiz liderdir. 
Ermənistanın Azərbaycandan 
bütün sahələrdə xeyli geridə 
qalması prosesi davam edir. Bu 
xüsusda sosial sahədə həyata 

keçirilən proqramları Cənubi Qaf-
qazda ən səmərəli və iri həcmli 
proqramlar adlandırmaq olar. 
Belə ki, “bu ilin əvvəlində çox 
böyük sosial paket təsdiqləndi və 
bu sosial təşəbbüslər 4 milyon-
dan çox insanı əhatə edir. Ol-
duqca önəmli addımlar atılmışdır 
–  minimum əməkhaqqı, minimum 

pensiya əhəmiyyətli dərəcədə 
qaldırılmışdır. Birinci dəfə 40 
faiz, ikinci dəfə də 40 faiz artmış-
dır, bu, artıq sentyabr ayından 
ödəniləcək. Minimum əməkhaqqı 
təxminən 2 dəfə qaldırılıb, 130 
manatdan 250 manata çatdırılıb. 
Pensiya isə 116 manatdan 200 
manata çatdırılıb... Biz buraya 

təxminən 2 dəfə artımın olduğu 
sosial müavinətləri də əlavə 
edə bilərik. Məcburi köçkünlərə 
verilən müavinət 50 faiz artmış-
dır, problemli kreditlərlə bağlı 
olan məsələ öz həllini tapmışdır, 
digər sosial təşəbbüslər irəli 
sürülmüşdür və bu, bir daha onu 
göstərir ki, bizim siyasətimiz 
sosialyönümlü siyasətdir...”.

Vurğulanan faktlar və apa-
rılan kiçik müqayisə bir daha 
onu göstərir ki, müstəqil dövlət 
quruculuğu prosesi kifayət qədər 
mürəkkəb prosesdir və zərgər 
dəqiqliyi ilə siyasi-iqtisadi kursun 
müəyyən edilməsini tələb edir. 
Azərbaycan Cənubi Qafqazda 
yeganə dövlətdir ki, hər il yüksək 
sürətlə inkişaf edir və bu, daya-
nıqlı xarakter alıb.

2019-cu il isə, bütövlükdə, 
dünya üçün xeyli dərəcədə 
qeyri-müəyyənliklər və risklərlə 
doludur. Ən yüksək inkişaf etmiş 
ölkələrin iqtisadiyyatının verilən 
proqnozlara uyğun olub-olma-
yacağı məlum deyil. Üstəlik, 
ekspertlər xəbərdarlıq edirlər ki, 
dünyanı yeni iqtisadi-maliyyə 
böhranı gözləyir. Bu cür risklərin 
fonunda Azərbaycan iqtisadiy-
yatının əldə etdiyi ciddi uğurlar 
və dayanıqlı inkişaf, əlbəttə, 
qürur doğurmaya bilməz. Eyni 
zamanda, bu, bir daha təsdiq 
edir ki, ölkə rəhbərliyi son dərəcə 
səmərəli və perspektivli inkişaf 
kursu həyata keçirir.

Bu inkişaf kursunda insan fakto-
ru ilk sırada dayanır. İnsanların 
rifahı naminə hakimiyyət mümkün 
olan hər bir müsbət addımı atır. 
Təcrübə göstərir ki, bu proses 
getdikcə daha da genişlənir və 
sürətlənir. Tam əminlik vardır ki, 
Azərbaycan bu yolda daha inamlı 
və səmərəli addımlar atacaqdır. 
Müstəqil Azərbaycan həm də 
ən yüksək inkişaf səviyyəsinə 
yüksələcəkdir!

